
Prasta ruoda 

Rodou. Nuors jau ė spalis, dėinas pasėtaikė poikės, saulietas. Dėrvalie pri kelė kuokiū 

keturiuolėkas a penkiuolėkas metu mergelė ruovė batvinius. Ana bova apsėvėlkosi marga nažutkele, 

plaukelē sorėštė i bėzieli. Vėino žuodio, mergelė bova straini. Tiktā nu pat vaikīstē toriejė bieda – 

bova puonėška ont ausieliu. 

Norautus batvėnius metė i kopėta. Paskiau, atsėsiedosi ont krieslelė, katrou bova 

atsėnešosi ėš nomū, anus so peilio čīstėjė. Pavakarie atvažious sosieds Jozė so arklio, ė batvėnē būs 

nomėi. 

Kelio pravažiou kuoks papunis so arklio, atsėsiedės i ratus. Pramīnė, dvėrati apsėžergės, 

kažkuoks žmuogielis, vo motrėškelė su kaneliems noejė i ganīkla pri karviu. I ruoviejė nieks nekreipė 

diemesė. 

Praeit pakeleivis, so aulėnēs batās apsėavės, kelnės i anus sosėkritiuojės, šmolė beretė 

on galvo, so šėkšnėnio dėržo par pieti pasėkabėnės nešies tašė. Prėsėgretėnės tėis ruoviejė ožkalbėna: 

– Laba dėina, doktėrelė! 

– Batvėnelius kraunu. 

– Sakīk, a tievalis, mamalė nomėj? 

– Īr vėsuokiū: ė dėdėliū, ė mažū. 

– Vo kas tau anus parveš? 

– Mon ruoduos, ka pašuolė nebūs, tad ė neapkrausio. 

– Bet bėnt tamista neprėgėrdi auseliems?.. 

– Je, je, doudam vuožkā ė aveliems. 

Keliauninks reg, ka so anou nikuoki ruoda neėšeit, paeidams ė saka: 

– Ēk, ēk sobėnalė!.. 

– Sodėivo, sodėivo, puonali!  

Dā so dešėnė ronko pamuojava – palinkejė gera kelė. 
 


